Iechyd a Gofal Cymdeithasol: Modiwl 7 Taflen wybodaeth allweddol


Twf a datblygiad dynol
Mae twf dynol yn golygu’r cynnydd yn ein maint wrth i ni fynd yn hŷn.  Mae’n hawdd mesur twf ac mae’n weladwy. 

Mae datblygiad dynol yn golygu’r sgiliau a’r galluoedd rydyn ni’n eu dysgu wrth fynd yn hŷn. Bydd galluoedd yr unigolyn yn mynd yn fwy cymhleth wrth iddo fynd yn hŷn. Mae hyn yn broses sy’n digwydd yn barhaus rhwng genedigaeth a marwolaeth. Mae datblygiad yn fwy anodd ei fesur ond, yn gyffredinol, mae cerrig milltir (cam neu ddigwyddiad arwyddocaol) y bydd yr unigolyn yn eu cyrraedd tua’r un pryd ag unigolion eraill. Er enghraifft, bydd y rhan fwyaf o fabanod yn dechrau cerdded a siarad tua’r un oed, er y gallai rhai babanod fod ychydig yn fwy datblygedig neu lai datblygedig a pheidio â chyrraedd y garreg filltir ar gyfer y sgil penodol hwnnw yn yr oed sydd wedi’i awgrymu. 

Y mathau o ddatblygiad yw:

· Corfforol
· Deallusol (sy’n cynnwys iaith)

· Emosiynol
· Cymdeithasol
Datblygiad corfforol
Mae datblygiad corfforol yn cynnwys sgiliau echddygol bras a manwl, cydsymud a datblygiad y synhwyrau. 

Mae twf corfforol yn digwydd drwy gydol babandod hyd at lencyndod. Bydd plant yn cael ‘hyrddiadau o dwf’ ac, yn gyffredinol, fyddan nhw ddim  yn mynd yn dalach ar ôl dod yn oedolion. Mae glasoed yn gyfnod allweddol pan fydd nodweddion rhywiol eilaidd yn datblygu a’r organau rhywiol yn aeddfedu. Bydd nifer o newidiadau emosiynol hefyd yn ystod y cyfnod hwn am fod lefelau hormonau’n codi a gostwng.

Yn ystod misoedd cyntaf ei fywyd, bydd symudiadau’r baban yn afrosgo iawn. Bydd y gallu i gydsymud a symud yn drachywir yn datblygu’n raddol drwy ddefnyddio sgiliau echddygol bras a manwl.

Mae sgiliau echddygol bras yn cynnwys symudiadau mawr yn y cyhyrau, e.e. wrth gicio pêl neu fynd ar gefn beic. Mae’n cymryd amser i fabanod feistroli eu defnydd o sgiliau echddygol bras.

Mae sgiliau echddygol manwl yn cynnwys symudiadau llai a thrachywir yn y cyhyrau, e.e. wrth ddal pensil a thynnu llun neu gau careiau esgidiau. Unwaith eto, mae’n cymryd amser i ddatblygu’r sgiliau hyn ac mae’n bosibl na fyddan nhw’n hollol effeithiol a thrachywir nes i’r plentyn aeddfedu.

Mae datblygiad y synhwyrau’n ymwneud â’r golwg, y clyw, cyffwrdd, blasu ac arogleuo. Mae angen y synhwyrau i oroesi.

Datblygiad deallusol/gwybyddol
Ychydig iawn o ddealltwriaeth sydd gan fabanod o’r byd o’u cwmpas. Wrth i’r baban fynd yn hŷn, bydd ei feddwl yn datblygu. Bydd yn dechrau deall gwahanol gysyniadau ac yn datblygu mwy o ddealltwriaeth o’r byd. Yr enw ar hyn yw datblygiad deallusol (gwybyddol). Mae’n cynnwys y broses meddwl; datrys problemau a’r cof; dychymyg a chreadigedd; rhesymu; canfod; sylw a chanolbwyntio.
· Bydd y cof yn datblygu fel bod yr unigolyn yn gallu cael gwybodaeth yn ôl ar ôl ei dysgu.  

· Bydd y gallu i resymu yn cynyddu ac mae hyn yn rhoi’r gallu i weld pethau o safbwynt rhywun arall.

· Mae angen canolbwyntio er mwyn gallu dysgu gwybodaeth newydd.

· Mae’r gallu i ganfod yn cynyddu ac mae’r ffordd o weld pethau’n newid. 

· Mae dychymyg a chreadigedd yn rhoi’r gallu i weld pethau pan nad ydyn nhw o flaen yr unigolyn.  
· Bydd sgiliau datrys problemau yn dechrau datblygu drwy ddatrys problemau syml a byddan nhw’n datblygu drwy brofi a methu gan fynd yn fwyfwy cymhleth. 
Datblygiad iaith 

Mae iaith yn agwedd ar ddatblygiad deallusol hefyd.  Po fwyaf y bydd sgiliau iaith yr unigolyn yn datblygu, mwyaf hawdd fydd ei ddeall. 

Mae iaith yn mynd yn fwyfwy cymhleth wrth fynd yn hŷn ac, yn wahanol i feysydd datblygiad eraill, mae’r cyflymder wrth gaffael iaith yn amrywio’n fawr rhwng plant. 

Bydd iaith yn dechrau pan fydd y baban yn crio, ac wedyn yn cecian a pharablu, yn dynwared geiriau syml ac wedyn, yn y pen draw, yn ffurfio ymadroddion mwy cymhleth nes bydd iaith wedi datblygu’n llawn. Felly, mae dau gam mewn datblygiad iaith, sef y cam cyn-ieithyddol a’r cam ieithyddol.

Mae’r cam cyn-ieithyddol yn digwydd rhwng 0 ac 1 flwydd oed. Dyma’r cyfnod pan nad yw lleferydd wedi datblygu eto, felly rhaid cyfathrebu mewn ffyrdd eraill. Bydd y baban yn defnyddio amrywiaeth o dechnegau i gyfathrebu, fel gwenu, crio, cecian, etc. 

Y cam ieithyddol yw’r cam pan fydd lleferydd yn dechrau datblygu. Bydd yn digwydd o tua 1 flwydd oed ymlaen. Bydd babanod yn dechrau dynwared geiriau syml ac yn symud ymlaen yn y pen draw i ffurfio brawddegau. 

Datblygiad emosiynol

Mae cysylltiad agos rhwng datblygiad emosiynol a datblygiad cymdeithasol. Mae datblygiad emosiynol yn golygu datblygu teimladau amdanoch chi’ch hun ac am bobl eraill, yn ogystal â datblygu’r gallu i ddeall teimladau pobl eraill.

Un agwedd ar ddatblygiad emosiynol yw datblygu clymau agosrwydd. Rhaid i fabanod ffurfio ymlyniad cynnar allweddol a ffurfio cwlwm agosrwydd ag un person arwyddocaol arall neu byddan nhw mewn perygl o gael problemau datblygiad pan fyddan nhw’n hŷn. Credir bod gallu cynhenid gan fabanod i ffurfio cwlwm agosrwydd, er mwyn goroesi. 

Mae hunan-barch yn agwedd allweddol ar ddatblygiad emosiynol ac mae’n ymwneud â’r ffordd rydyn ni’n teimlo amdanom ein hunain. Mae cysylltiad agos rhyngddo a hunanddelwedd, sef y ddelwedd sydd gennyn ni ohonon ni ein hunain. Mae hefyd yn gysylltiedig â hunangysyniad. Bydd plant yn datblygu hunanymwybyddiaeth. Wedyn byddan nhw’n datblygu dealltwriaeth ohonyn nhw eu hunain ac yn eu disgrifio eu hunain o ran bod yn ferch neu’n fachgen ac yn gwybod beth yw lliw eu gwallt a’u llygaid etc. Mae hyn yn mynd yn fwy cymhleth wrth iddyn nhw dyfu a byddan nhw’n gallu dweud beth yw eu hoff bethau a’u cas bethau, eu hoff fwydydd a theganau etc. Hunangysyniad yw’r enw ar hyn a bydd yn agored i ddylanwad ffrindiau, aelodau’r teulu a phobl eraill o’u cwmpas. Bydd hunangysyniad uchel gan rai unigolion a bydd ganddyn nhw lefel uchel o hunan-barch, a bydd eraill sydd heb hunangysyniad uchel o’r fath. 

Datblygiad cymdeithasol

Mae datblygiad cymdeithasol yn ymwneud â datblygu perthnasoedd â phobl eraill a’r ffordd mae’r unigolyn yn ffitio i mewn i gymdeithas. 

Mae pobl yn greaduriaid cymdeithasgar ac maen nhw’n hoffi cwmni pobl eraill o adeg eu geni. Bydd unigolion yn cael amrywiaeth o berthnasoedd drwy gydol eu hoes, e.e. perthnasoedd teuluol, cyfeillgarwch â phobl eraill ac, o’u llencyndod ymlaen, bydd perthnasoedd rhywiol yn dod yn bwysig.
Un agwedd allweddol ar ddatblygiad cymdeithasol yw dysgu sgiliau a normau cymdeithas er mwyn cyd-dynnu â phobl eraill. Yr enw ar hyn yw cymdeithasoli. Mae’r sgiliau cymdeithasol hyn yn cael eu datblygu yn ystod plentyndod ac yn cael eu haddysgu gan y prif ofalydd. Pan gaiff baban ei eni, ei sgiliau cymdeithasol cyntaf yw gwenu, crio, parablu a mynegiant y wyneb.  Bydd sgiliau cymdeithasol yn mynd yn fwy cymhleth a byddan nhw’n cael eu defnyddio i ddatblygu a chynnal perthnasoedd â phobl eraill.
Er bod meysydd gwahanol mewn datblygiad dynol, mae cyswllt anorfod rhwng pob un ohonyn nhw. Ni ellir gwahanu datblygiad gwybyddol a deallusol oddi wrth ddatblygiad emosiynol a chymdeithasol. Er enghraifft, os yw plentyn yn profi straen emosiynol, bydd hyn yn effeithio ar ei ddatblygiad gwybyddol.

